
                                                                                       UKA 2016/102-01 

                                                                                                               03-10-2016 

Inatsisartuni aalajangiiffigisassaattut siunnersuut Naalakkersuisut kingusinnerpaamik 2017-

imi aningaasaateqarfimmik 4 mio koruunit tikillugit aningaasaateqartumik pilersitsinissamik 

saqqummiussissasut, aningaasaateqarfiup aningaasalersussallugu angajoqqaat kisermaat 

180.000 koruunilluunniit ataallugit isertitallit meeraasa nunatsinni nunattalu avataani 

angalasarnissaat. 

 

(Inatsisartunut ilaasortaq Agathe Fontain, Inuit Ataqatigiit)  

 

Inatsisartunut ilaasortap Agathe Fontain-ip siunnersuutaa Partii Naleraq sinnerlugu imannak 

oqaaseqarfigissuarput. 

 

Ilaqutariit pissakinnerit akunnattumillu isertitallit sutigut tamatigut inuuniarnikkut  allatigullu 

atugassarititaasutigut oqilisaaffigineqarnissaat Partii Naleeqamiit  sulissutigiuassuarput. 

 

Tassami nalunngilarput, nunatsinni innuttaasut  70 procentii angullugit isertitakinnerpaajusut, tassa 

tamanna aamma naatsorsueqqissaartarfiup kisitsisaataasigut takuneqarsinnaavoq. 

 

Ukiuni makkunani meeqqat pisinnaatitaaffii pingaartinneqarlutik eqqartorneqarput aammami 

pisinnaatitaaffiit taakku inatsisartuniit akuerineqareernikuupput, taamaattumik pingaartumik 

meeqqanut pissakinnerusunik angajoqqaalinnut allatuulli ineriartornerminni periarfissaqanngitsunut 

iluaqutaasussat suliniutit naalakkersuisuniit akuersaarneqarsinnaanngimmata, pingaartumillu 

itingartinneqarnissaannik Naalakkersuisut inassuteqarsinnaammata tupinnartorujussuuvoq. 

 

Tassami ullumikkut ilaqutariit pissakinnerit meerartaasa aamma sunngiffimmi periarfissaasa 

akeqanngitsut pingaarnerpaartaraat pinngortitarsuup tunniussinnaasai, soorlu Naalakkersuisut 

akissuteqarnerminni ilaatigut oqaatigingaat. 

 

Kisianni Naalakkersuisut pinngortitarsuarmik akeqanngitsumik atuinissamik innersuussuteqaramik 

nalusimavaat, ilaqutariit pissakinnerit ilarpassui aasaanerani asiarnissamulluunniit akissaqarneq 

ajormata. 

 

Taamaammallu taakku meerartaasa ilarpassui aamma pinngortitarsuup tunniussinnaasaasa ilarpassui 

pinngitsoortarpaat. 

Aamma ilaqutariit pissakinnerit meerartaasa ilarpassui timersoqatigiiffinnut ilaasortaanissaminnut 

akissaqarneq ajorput, atisat timersuutit, sko-t timersuutit il.il. akisoorujussuupput. 

 

Taamaammat tassuunaannarluunniit takuneqarsinnaavoq, ilaqutariit pissakinnerusut meerartaasa 

periarfissaat allanut pissaqarnerusunut naleqqiullugit qanoq ajornerutigisut. 

 

Taamaattumik siunnersuut paasilluarlugu tamakkiisumik taperserparput, ataatsimiititaliamullu 

susassaqartumut suliap aappassaanneerneqannginnerani suliarineqarnissaa inassutingaarput. 

 

Anthon Frederiksen 


